
QIZLAR TARBIYASIDA MAKTAB 
VA MAHALLA HAMKORLIGI 
MONITORING TIZIMINI 
TAKOMILLASHTIRISHNING 
PEDAGOGIK ASOSLARI
Abdurazoqova Marg‘uba Muxammad qizi
Qori Niyoziy nomli tarbiya pedagogikasi milliy instituti tayanch doktoranti

Annotatsiya: Mazkur maqolada qizlar tarbiyasida maktab va mahalla o‘rtasidagi hamkorlikni tashkil etish hamda uni 
monitoring qilish tizimini takomillashtirishning pedagogik asoslari yoritilgan. Maqolada o‘zbek pedagogik fikrida shakl-
langan tajriba, zamonaviy ilmiy-uslubiy yondashuvlar, shuningdek, so‘nggi davlat siyosati va me’yoriy-huquqiy hujjatlar 
tahlil qilinib, qizlar tarbiyasida ta’lim muassasasi, oila va mahalla o‘rtasidagi hamkorlikni baholash, nazorat qilish va rivoj
lantirish bo‘yicha pedagogik tavsiyalar ishlab chiqilgan. Tadqiqotda hamkorlikni monitoring qilishning bosqichma-bosqich 
modeli, shuningdek, monitoring samaradorligini baholash mezonlari taqdim etilgan.

Kalit so‘zlar: qizlar tarbiyasi, maktab-mahalla hamkorligi, monitoring tizimi, pedagogik shart-sharoit, ijtimoiy tarbiya, 
ta’lim-tarbiya integratsiyasi, milliy qadriyatlar, ijtimoiy profilaktika.
Abstract: This article highlights the pedagogical foundations for improving the monitoring system of cooperation between 
schools and mahallas (local communities) in the upbringing of girls. The article analyzes the experience formed in Uzbek 
pedagogical thought, modern scientific and methodological approaches, as well as recent state policies and regulatory 
documents, and develops pedagogical recommendations for assessing, monitoring, and enhancing cooperation between 
educational institutions, families, and mahallas in the upbringing of girls. The study presents a step-by-step model for 
monitoring this cooperation and criteria for evaluating its effectiveness.

Key words: girls’ upbringing, school-mahalla cooperation, monitoring system, pedagogical conditions, social education, 
integration of education and upbringing, national values, social prevention.
Аннотация: В данной статье освещены педагогические основы совершенствования системы мониторинга орга-
низации сотрудничества школы и махалли в воспитании девочек. В статье проанализирован опыт, сформиро-
вавшийся в узбекской педагогической мысли, а также современные научно-методические подходы, разработаны 
педагогические рекомендации по оценке, контролю и развитию сотрудничества между образовательным учре-
ждением, семьёй и махаллёй в воспитании девочек. В исследовании представлена поэтапная модель монито-
ринга сотрудничества.

Ключевые слова: воспитание девочек, сотрудничество школы и махалли, система мониторинга, педагогические 
условия, социальное воспитание, интеграция образования и воспитания, национальные ценности.

KIRISH
O‘zbekistonda amalga oshirilayotgan ta’lim-tarbiya islohotlari sharoitida yosh avlodni, xususan, qizlarni har 

tomonlama barkamol etib tarbiyalash davlat siyosatining ustuvor yo‘nalishlaridan biri hisoblanadi. Milliy statis-
tika qo‘mitasining dastlabki ma’lumotlariga ko‘ra, 2024/2025 o‘quv yilida barcha mulkchilik shaklidagi umumiy 
o‘rta ta’lim tashkilotlarining 11-sinfini bitirishi kutilayotgan o‘quvchilarning umumiy soni 455,2 ming nafarni 
tashkil etgan bo‘lib, shundan 243,1 ming nafari qiz bolalar bo‘lgan [1.1].

Bu raqamlar qizlar ta’lim-tarbiyasining mamlakat miqyosidagi ahamiyatini va ushbu jarayonda barcha ijti-
moiy institutlarning, jumladan, maktab va mahallaning hamkorlikda ishlashi zaruriyatini yana bir bor tasdiqlaydi. 
Qizlar tarbiyasi nafaqat oilaviy, balki ijtimoiy ahamiyatga ega bo‘lgan murakkab pedagogik jarayon bo‘lib, uning 
samarali kechishi ko‘p jihatdan ta’lim muassasasi, oila va mahalla o‘rtasidagi izchil hamkorlikka bog‘liqdir. 
Mahalliy pedagogik tajriba shuni ko‘rsatadiki, qizlarni tarbiyalashda ularning yosh xususiyatlari va xarakter 
xususiyatlariga alohida e’tibor berish zarur, aks holda tarbiyaviy maqsadlarga to‘liq erishib bo‘lmaydi [1.2].

Mahalla institutining O‘zbekiston ijtimoiy hayotidagi o‘ziga xos o‘rni uni maktab bilan birgalikda tarbiya 
subyekti sifatida qarashga asos beradi. Tadqiqotchilarning fikricha, “maktab, ota-ona va mahalla” hamkor-
ligi yoshlarning ijtimoiylashuvi va milliy-ma’naviy qadriyatlar sohibi bo‘lib ulg‘ayishini ta’minlashda muhim rol 

o‘ynaydi. Shuningdek, ota-onalar va mahalla vakillarining ta’lim jarayoniga faol jalb etilishi o‘quvchilarning ta’lim 
olish sifatiga sezilarli ta’sir ko‘rsatadi [3.1].

Mahalla tizimining ijtimoiy ahamiyati davlat darajasida ham mustahkamlangan: Prezident tashabbusi bilan 
2020-yil 2-martda qabul qilingan “Mahalla tizimi xodimlari kunini belgilash to‘g‘risida”gi Qonun mamlakatimizda 
har yili 22-mart - Mahalla tizimi xodimlari kuni sifatida nishonlanishini belgilab berdi. Bu esa mahalla institutining 
tarbiyaviy faoliyatini davlat siyosati darajasiga ko‘targanini ko‘rsatadi [9.1]. 

Shu bilan birga, amaliyotda maktab-mahalla hamkorligi ko‘pincha tasodifiy, tizimsiz va monitoringsiz 
tarzda olib borilmoqda. Hamkorlik natijalarini doimiy kuzatish, tahlil qilish va o‘z vaqtida tuzatish imkonini 
beradigan ilmiy asoslangan monitoring tizimining yo‘qligi qizlar tarbiyasi sifatiga salbiy ta’sir ko‘rsatmoqda. 
Bu muammoning dolzarbligi so‘nggi me’yoriy-huquqiy hujjatlarda ham o‘z aksini topgan: 2025-yil 1-dekabrda 
qabul qilingan “Obod va xavfsiz mahalla” tamoyili asosida mahallalarda ijtimoiy profilaktika tadbirlarini amalga 
oshirish tartibi to‘g‘risidagi Nizomga ko‘ra, mahalla raisi, hokim yordamchisi, profilaktika inspektori, yoshlar 
yetakchisi va xotin-qizlar faoli kabi mas’ul shaxslar - shartli ravishda “mahalla yettiligi” - maktab direktori, psixo
log va boshqa mutaxassislar bilan hamkorlikda ijtimoiy profilaktika ishlarini olib borishi belgilangan [10.1].

Bu hujjat qizlar tarbiyasida maktab-mahalla hamkorligini institutsional jihatdan mustahkamlovchi muhim 
huquqiy asos bo‘lib xizmat qiladi, biroq uning amaliyotdagi samaradorligi ko‘p jihatdan tizimli monitoring 
mexanizmining mavjudligiga bog‘liq. Bu holat mazkur muammoni pedagogik nuqtai nazardan chuqur tahlil qilish 
va monitoring tizimini takomillashtirishning ilmiy-uslubiy asoslarini ishlab chiqish zaruriyatini keltirib chiqaradi. 
Maqolaning maqsadi - qizlar tarbiyasida maktab va mahalla hamkorligini monitoring qilish tizimining pedagogik 
mohiyatini ochib berish, uning samaradorligini oshirish yo‘llarini ilmiy adabiyotlar va so‘nggi me’yoriy-huquqiy 
hujjatlar tahlili asosida asoslab berishdan iborat.

Mavzuga oid adabiyotlar sharhi
Qizlar tarbiyasi va maktab-mahalla-oila hamkorligi muammosi o‘zbek pedagogika ilmida bir qator tadqiqot-

larda o‘rganilgan. Jumladan, F.I. Xaydarov va N. Xalilovaning umumiy psixologiyaga oid ishlarida shaxs tarbi-
yasining psixologik mexanizmlari, yosh davrlari xususiyatlari yoritilgan bo‘lsa [2.5], Sh.A. Dusmuxamedova va 
hammualliflarning “Yosh va pedagogik psixologiya” nomli qo‘llanmasida o‘smirlik davri psixologiyasi, jumladan, 
qizlarning shaxsiy rivojlanish xususiyatlari atroflicha tahlil qilingan [3.12].

Sh.F. Ashurova va M.N. Karimovaning tadqiqotlarida professional ta’lim muassasalarida tahsil olayotgan 
qizlarni oilaviy hayotga tayyorlash, ularda sog‘lom turmush tarzini shakllantirishning psixologik-pedagogik omil-
lari ochib berilgan. Mualliflar oilada o‘smirlarning sog‘lom turmush tarzi haqidagi tasavvurlari shakllanishida 
oila, maktab va jamiyat hamkorligining birgalikdagi ta’siri muhim ahamiyatga ega ekanligini ta’kidlaydilar [4.371].

Maktab-oila-mahalla hamkorligini modellashtirish masalalari bo‘yicha olib borilgan so‘nggi tadqiqotlarda 
ushbu hamkorlikning aksiologik (qadriyatli), ijtimoiy-moslashuvchan, refleksiv-tahliliy va fuqarolik o‘zligini 
anglash kabi bosqichlardan iborat pedagogik modeli taklif etilgan. Bunday model doirasida muhokamalar, inter-
aktiv mashg‘ulotlar va ijtimoiy loyihalar orqali o‘quvchining bilimlari, hissiy munosabati hamda xulq-atvori tizimli 
ravishda shakllantiriladi [6.4]. Mazkur yondashuv qizlar tarbiyasida hamkorlikni monitoring qilish tizimini ishlab 
chiqishda metodologik asos bo‘lib xizmat qilishi mumkin.

“Tadqiqotlar” jahon ilmiy-metodik jurnalida e’lon qilingan tadqiqotda ta’kidlanishicha, yosh avlodni yaxshi 
xulqli, vatanparvar, mehnatsevar qilib tarbiyalashda ularning yosh va xarakter xususiyatlariga alohida ahamiyat 
berish zarur, bunday yondashuvsiz tarbiyada ko‘zlangan maqsadga erishib bo‘lmaydi [5.1].

Tadqiqotchi, shuningdek, maktab yosh avlod tarbiyasida asosiy rolni o‘ynashi, biroq bu jarayon faqat 
ota-onalar bilan hamkorlik orqali samarali natija berishi mumkinligini ta’kidlaydi. Gender masalalari bo‘yicha 
so‘nggi monografik tadqiqotlarda ta’lim tizimida gender tengligini ta’minlash, xotin-qizlarning ijtimoiy-siyosiy 
faolligini oshirish va ularning huquq hamda manfaatlarini muhofaza qilish bo‘yicha huquqiy-tashkiliy asoslar 
tizimli tahlil qilingan [11.7]. Bu tadqiqot qizlar tarbiyasi masalasini faqat pedagogik emas, balki kengroq ijti-
moiy-huquqiy kontekstda ko‘rib chiqish zarurligini ko‘rsatadi. Bu esa monitoring tizimini ishlab chiqishda gender 
o‘lchovini ham hisobga olish lozimligini taqozo etadi. Xulosa qilib aytganda, ilmiy adabiyotlar tahlili shuni 
ko‘rsatadiki, maktab-mahalla hamkorligining nazariy-metodologik asoslari yetarlicha ishlab chiqilgan bo‘lsa-da, 
ushbu hamkorlikni amalda kuzatish, baholash va boshqarish imkonini beruvchi monitoring tizimi alohida ilmiy 
muammo sifatida to‘liq yoritilmagan. Bu esa mazkur tadqiqotning dolzarbligini belgilaydi.

TADQIQOT METODOLOGIYASI
Tadqiqot jarayonida nazariy tahlil, tizimli yondashuv, qiyosiy tahlil, hujjatlarni tahlil qilish va pedagogik 

kuzatuv metodlaridan foydalanildi. Ilmiy-pedagogik adabiyotlar, me’yoriy-huquqiy hujjatlar (jumladan, so‘nggi 
davlat qarorlari), shuningdek, amaliy tajriba materiallari tahlil qilindi. Tadqiqotning metodologik asosini shaxsga 
yo‘naltirilgan, tizimli-faoliyatli va aksiologik yondashuvlar tashkil etadi. Bular qizlar tarbiyasini yaxlit ijtimoiy-
pedagogik jarayon sifatida ko‘rib chiqish imkonini beradi.

TAHLIL VA NATIJALAR
Qizlar tarbiyasi milliy mentalitet, urf-odatlar va islomiy-ma’naviy qadriyatlar bilan chambarchas bog‘liq 

bo‘lgan murakkab pedagogik-ijtimoiy jarayondir. Ushbu jarayonning samaradorligi faqat oila yoki faqat ta’lim 
muassasasi faoliyati bilan cheklanmaydi, balki bola yashaydigan ijtimoiy muhitning barcha bo‘g‘inlari - oila, 
maktab va mahallaning uzviy hamkorligini talab etadi. Mahalla o‘zbek xalqining asrlar davomida shakllangan 
o‘ziga xos ijtimoiy-tarbiyaviy instituti bo‘lib, u nafaqat ma’muriy-hududiy birlik, balki har bir oilaning farovon-
ligi, bolalar tarbiyasi va xulq-atvorini nazorat qiluvchi jamoatchilik kuchi sifatida ham namoyon bo‘ladi. Maktab 
va mahalla hamkorligining pedagogik mohiyati quyidagi vazifalarda namoyon bo‘ladi: birinchidan, qizlarning 
ta’lim-tarbiya jarayonidagi ehtiyojlarini har tomonlama, ya’ni nafaqat darsxonada, balki maktabdan tash-
qari muhitda ham aniqlash va qondirish; ikkinchidan, qizlarning bo‘sh vaqtini mazmunli tashkil etish, ularni 
ijobiy ijtimoiy faoliyatga jalb qilish; uchinchidan, oilada yoki mahallada yuzaga kelishi mumkin bo‘lgan tarbi-
yaviy muammolarni o‘z vaqtida aniqlash va bartaraf etishda hamkorlikda ishlash; to‘rtinchidan, qizlarda milliy-
ma’naviy qadriyatlarga, oila va jamiyat oldidagi mas’uliyatga nisbatan ongli munosabatni shakllantirish. Bundan 
tashqari, 2026-yil 1-yanvardagi PQ-1-son1 qarorga ko‘ra, mahalla, ichki ishlar organlari, prokuratura, sud, ta’lim 
va tibbiyot muassasalari o‘rtasida axborot almashinuvini samarali tashkil etish idoralararo hamkorlikni mustah-
kamlash vositasi sifatida belgilangan [12.1], bu esa qizlar tarbiyasiga oid muammolarni kompleks hal etishda 
maktab-mahalla hamkorligining huquqiy jihatdan kengayishini ko‘rsatadi. 

Maktab-mahalla hamkorligi qanchalik yaxshi tashkil etilgan bo‘lmasin, uning samaradorligini doimiy 
kuzatib borish, natijalarni tahlil qilish va zarur hollarda tuzatishlar kiritish mexanizmi mavjud bo‘lmasa, ushbu 
hamkorlik vaqt o‘tishi bilan shaklan mavjud, mazmunan esa samarasiz tusga kirib qolishi mumkin. Aynan shu 
sababli monitoring tizimi hamkorlikning ajralmas pedagogik komponenti sifatida qaralishi lozim. Monitoring 
tizimining pedagogik vazifalarini quyidagicha tasniflash mumkin: tashxis qiluvchi vazifa - qizlar tarbiyasidagi 
mavjud holatni va muammolarni o‘z vaqtida aniqlash; baholovchi vazifa - hamkorlik natijalarining belgilangan 
mezonlarga muvofiqligini o‘lchash; tuzatuvchi vazifa - aniqlangan kamchiliklarni bartaraf etish bo‘yicha tezkor 
chora-tadbirlar ishlab chiqish; rag‘batlantiruvchi vazifa - hamkorlikda faol qatnashayotgan oila, mahalla faollari 
va pedagoglarni rag‘batlantirish orqali jarayonni faollashtirish. Monitoring tizimining zamonaviy raqamli imkoni-
yatlari ham e’tiborga molik. Xususan, 2026-yil yakuniga qadar ishga tushirilishi rejalashtirilgan “O‘smir-signal” 
elektron moduli voyaga yetmaganlar bilan bog‘liq noxush holatlarni tezkor aniqlash imkonini beradi [10.2]. Bunday 
raqamli vositalar an’anaviy pedagogik monitoring usullarini to‘ldirib, qizlar tarbiyasidagi xavf omillarini ertaroq 
aniqlash imkonini beradi. Bu esa monitoring tizimining tashxis qiluvchi vazifasini sifat jihatidan yangi bosqichga 
ko‘taradi.

O‘tkazilgan tahlil natijalariga ko‘ra, qizlar tarbiyasida maktab-mahalla hamkorligi monitoring tizimini tako-
millashtirish quyidagi pedagogik shart-sharoitlarga rioya qilinganda samarali bo‘ladi: Monitoring mezonlarining 
aniq va o‘lchanadigan bo‘lishi - qizlar bilan olib borilayotgan tarbiyaviy ishlarning miqdoriy va sifat ko‘rsatkichlari 
(tadbirlarda qatnashish, xulq-atvor dinamikasi, oilaviy munosabatlar holati va boshqalar) oldindan belgilab olin-
ishi lozim. Hamkorlik subyektlarining (maktab pedagoglari, sinf rahbarlari, mahalla faollari, ota-onalar qo‘mi-
tasi, psixolog, profilaktika inspektori) o‘zaro axborot almashinuvini ta’minlovchi muntazam mexanizmlarning 
mavjudligi [10.1]. Monitoring natijalarini tahlil qilish va qaror qabul qilishda ilmiy-pedagogik yondashuvga, ya’ni 
statistik ma’lumotlar va sifatli kuzatuvlar uyg‘unligiga asoslanish. Qizlarning yosh va shaxsiy xususiyatlarini 
hisobga olgan holda individuallashtirilgan monitoring yo‘nalishlarini ishlab chiqish, chunki turli yosh davridagi 
qizlar tarbiyasida ehtiyojlar farqlanadi. Monitoring jarayonida qizlarning o‘zlarini va ularning fikr-mulohazala-
rini hisobga olish, ya’ni nazoratning faqat “yuqoridan” emas, balki ishtirokchilik tamoyiliga asoslanishi. Ijtimoiy 
himoyaga muhtoj oilalardagi qizlarga alohida e’tibor qaratish - Ijtimoiy reyestrga kiritilgan oilalar uchun moli-
yaviy ko‘mak miqdorining 1,5 baravarga oshirilishi singari ijtimoiy-iqtisodiy qo‘llab-quvvatlash choralarini moni-
toring tizimida hisobga olish [10.3]. Pedagoglar va mahalla faollarining monitoring metodikasi bo‘yicha tizimli 
malaka oshirishlarini ta’minlash.

Tahlil natijalari asosida qizlar tarbiyasida maktab-mahalla hamkorligini monitoring qilishning to‘rt bosqichli 
pedagogik modelini taklif etish mumkin. Birinchi, tashxis bosqichida qizlarning tarbiyaviy holati, oilaviy-mahalliy 
muhiti, ehtiyojlari va qiziqishlari maktab psixologi, sinf rahbari va mahalla faoli hamkorligida o‘rganiladi. Ikkinchi, 
rejalashtirish bosqichida olingan ma’lumotlar asosida har bir qiz yoki qizlar guruhi uchun individual yoki guruhiy 
tarbiyaviy ish rejasi tuziladi, unda maktab va mahallaning aniq vazifalari belgilanadi. Uchinchi, amalga oshirish 
va kuzatish bosqichida rejalashtirilgan tadbirlar bajariladi, bu jarayon davomida muntazam kuzatuv varaqalari 
va hisobotlar yuritiladi. To‘rtinchi, tahlil va korreksiya bosqichida ma’lum vaqt (masalan, chorak yoki yarim yillik) 
yakunida erishilgan natijalar tahlil qilinadi, kamchiliklar aniqlanadi va keyingi davr uchun ish rejasiga zarur 
tuzatishlar kiritiladi. 

1	 https://lex.uz/uz/docs/-7973611 

Ushbu davriylik monitoring tizimining doimiy takomillashuvchi, “yopiq sikl” shaklida faoliyat yuritishini 
ta’minlaydi. Monitoring tizimining samaradorligini baholash uchun bir necha o‘lchov guruhini ajratish mumkin. 
Miqdoriy mezonlar guruhiga qizlar tarbiyasiga oid tadbirlarda qatnashganlar foizi, mahalla va maktab hamkor-
ligida o‘tkazilgan tadbirlar soni, aniqlangan muammoli holatlarning o‘z vaqtida hal etilganlari nisbati kiradi. Sifat 
mezonlari guruhiga qizlarning milliy qadriyatlarga oid bilim darajasi, ularning oilaviy munosabatlardagi qoniqish 
darajasi, mahalla faollari va ota-onalarning pedagogik faollik ko‘rsatkichlari kiritiladi. Institutsional mezonlar 
guruhiga esa idoralararo hamkorlik mexanizmlarining mavjudligi, axborot almashinuvi tezligi va profilaktika 
chora-tadbirlarining o‘z vaqtida amalga oshirilganligi kiradi.

Yuqorida ko‘rsatilgan model asosida tashkil etilgan monitoring tizimi bir qator ijobiy pedagogik natijalarga 
olib keladi.

Birinchidan, qizlar tarbiyasidagi muammolar erta bosqichda aniqlanadi va og‘ir ijtimoiy-psixologik holat-
larga aylanishining oldi olinadi.

Ikkinchidan, maktab va mahalla o‘rtasidagi mas’uliyat taqsimoti aniq belgilanadi, bu esa hamkorlikdagi 
formal yondashuvni bartaraf etadi.

Uchinchidan, ota-onalar va mahalla aholisining ta’lim-tarbiya jarayoniga bo‘lgan ishonchi hamda ishtiroki 
kuchayadi, chunki ular o‘z farzandlari taqdiriga oid qarorlar qabul qilishda faol ishtirok etadilar.

To‘rtinchidan, erta nikoh va undan kelib chiqadigan ijtimoiy-pedagogik muammolarning oldini olish sama-
radorligi oshadi, chunki yangi mexanizmga ko‘ra mahalla fuqarolar yig‘inlari, ta’lim va tibbiyot muassasalari, 
shuningdek, diniy idora vakillariga erta nikoh yoki 16 yoshgacha bo‘lgan qizlarning homiladorligi haqidagi 
ma’lumotlarni tegishli organlarga yetkazish majburiyati yuklatilgan [10.4].

Beshinchidan, qizlarda milliy qadriyatlarga asoslangan sog‘lom dunyoqarash, mas’uliyat hissi va o‘zini 
anglash darajasi izchil tarzda yuksaladi.

XULOSA
Xulosa qilib aytganda, qizlar tarbiyasida maktab va mahalla hamkorligi nafaqat an’anaviy ijtimoiy-madaniy 

zaruriyat, balki zamonaviy pedagogik tizimning muhim tarkibiy qismidir. Ushbu hamkorlikning samaradorligini 
ta’minlash uchun uni izchil va ilmiy asoslangan monitoring tizimi orqali boshqarish talab etiladi. Monitoring 
tizimini takomillashtirish aniq mezonlar belgilash, subyektlar o‘rtasida muntazam axborot almashinuvini yo‘lga 
qo‘yish, individuallashtirilgan yondashuvni qo‘llash, raqamli vositalardan foydalanish va davriy tahlil-korreksiya 
mexanizmini joriy etish orqali amalga oshiriladi.

Taklif etilgan to‘rt bosqichli model - tashxis, rejalashtirish, amalga oshirish va tahlil-korreksiya - hamda 
miqdoriy, sifat va institutsional mezonlar majmuasining amaliyotda qo‘llanilishi qizlar tarbiyasi sifatini sezilarli 
darajada oshirish, maktab va mahalla o‘rtasidagi hamkorlikni mazmunli va natijaga yo‘naltirilgan tizimga aylan-
tirish imkonini beradi. So‘nggi davlat siyosati va me’yoriy-huquqiy hujjatlarda mahalla institutining tarbiyaviy 
hamda profilaktik vazifalari kuchaytirilayotgani ushbu mexanizmlarni ilmiy asoslash va amaliyotga tatbiq etish 
zaruriyatini yanada dolzarb qilmoqda.

